
Ғылым қырағылығы жете меңгерілсе, өнім бұлағына айналады

Дамыған елдердің экономикасының биік деңгейге көтерілуінің негізі – ғылым мен білімді дамытуға басты назар аударып, оның жетістіктерін өндірісте кеңінен пайдалана білуінде. Осы әлемдік тәжірибені елімізде өрістетуді егемендік алғаннан бері армандап келгеніміз анық. Міне, бүгінгі күні осыған қол жеткізіп, мақсат жүзеге асуда.  Таяуда Шығыс Қазақстан облысында «Инновациялық технология – аймақтағы аграрлық кешенді сапалы дамытудың басты бағыты» деген тақырыпта семинар-кеңес болып өтті. Оған ғалымдар, өндіріс, кәсіпорын және жергілікті басқару органдарының жетекшілері мен мамандар қатысқан еді. Ұлттық экономиканы, оның басты саласы – агроөнеркәсіп кешенін индустриалық-инновациялық технологияға жедел түрде өркендету, мұндайда оған қатынасы барлар арасында ортақ өзара түсіністікті қалыптастыру, жүйелі түрде іскерлікпен жұмыс атқару талап ететіні белгілі. Басқосуда ғылым мен өндіріс арасындағы интеграцияны дамытудың тиімді жолдары жан-жақты талқыланып, осы бағытта бірлесіп ілгері апаратын жұмыстарды ұтымды ұйымдастыру шаралары анықталды.




Аталған семинар Қазақ ұлттық аграрлық университеті мен Шығыс Қазақстан облысы әкімдігінің бірлес​кен бастамасымен өтті. Маңызы зор аталған іс-шараға облыс әкімі Бердібек Сапарбаевтың тікелей мұрындық болып, оған үлкен ынталылық көрсет​кенін ерекше атап айтқан жөн.

 
Өңір әкімінің ауыл шаруашылығын жаңаша жүргізілуіне қойып отырған биік талабының басты ұстанымы – инно​​вациялық технологияны кеңінен қол​дануда ғылым жетістігіне жете мән беруде жатыр. Осы алқалы жиынға Ота​нымыздың жоғары оқу орында​ры​ның өкілдері шақырылғанын да айта кет​сек дейміз. Олардың арасында С.Сей​фул​лин атындағы Қазақ мемле​кеттік аграр​лық-техникалық универси​теті, Шәкә​рім атындағы Семей мем​ле​кеттік уни​верситеті, С.Аманжолов ат​ын​​дағы Шы​ғыс Қазақстан мемле​кеттік универ​ситеті, Д.Серікбаев атындағы Шығыс Қазақстан университеті, тағы басқа білім ордалары бар.

Семинар жұмысының биік деңгейде өтуіне, қатынасушыларға да үлкен серпіліс берген – жаһандану барысында әлем елдерінің өзара бәсекелестігі жө​ніндегі Бүкіләлемдік Экономикалық Фо​румның соңғы жарияланымындағы есебі болды. Мұнда Қазақстанның 72-​ орыннан 51-орынға көтерілгені айтыл​ған. Осы жетістікте аграрлық сала бойынша білім мен ғылымның, инновация​лық технологияны өндіріске енгізуде өзін​дік үлесі бар десек, артық айтқан​дық бол​мас. Оған қоса, Қазақстанның инно​вациялық дамуының негізгі басты бағыттарының бірі аграрлық модернизация да айрықша даму үстінде.

Қазақстан Республикасының Пре​зиденті Н.Ә.Назарбаев «Қазақстанның әлеуметтік жаңғыртылуы: «Жалпыға Ортақ Еңбек Қоғамына қарай 20 қа​дам» деген бағдарламалық мақала​сын​да «…ғылым және білім, өндірістің тығыз интеграциясы біздің қоғамдағы жаңғыртылудың маңызды бағыттары​ның бірі екенін» баса көрсетті. Сон​дықтан, еліміздің ең ірі аймақтарының бірі болып саналатын Шығыс Қазақ​стан облысында Қазақ ұлттық аграрлық университетінің қабырғасында жасал​ған ғылымдағы ең үздік жетістіктер көп талқысына ұсынылды. Нақтылай түс​сек: өсімдік және мал шаруашылығы, ветеринария, жемшөп өндірісі, агроинженерия, агроөнеркәсіп кешенінің энер​гия қуаты, орман және су шаруа​шылығы, биотехнология, аграрлық экономика, тағы да басқа салаларды қамтыған.

Әсіресе, қысқа айналымдағы ауыс​палы егістерде рапс, зығыр, қыша да​қыл​дарын өсірудің осы өңірге бейім​делген инновациялық технологиялары жан-жақты баяндалды.

Шаруашылықтық жағынан өте ба​ғалы дақыл – соя, оны өсіруге ұсы​нылған технологияның келешегі зор. Бұл технология топырақ құнарлылығын сақтай отырып, экологиялық таза өнім алу мәселелерін шешуге септігін ти​гізеді. Суармалы аймақтар үшін соя егістігіне 1 гектардан қосымша 4-8 центнерден жоғары сапалы өнім алумен бірге 20,0-22,0 мың теңге қосымша табысқа қол жеткізуге болады. Бұған біздің ғалымдар жасаған отандық, эко​логиялық қауіпсіз МЭРС микробио​тыңайтқышы септігін тигізіп отыр.

Қазақстанның шығыс өңірінде күн​бағыс пен қытай бұршағының егістігіне 30-дан астам зиянкес, өсімдік аурулары кедергі келтіруде. Аталған дақыл​дар​ды одан қорғаудың жолдары ұсы​нылды.

Соңғы жылдары Отанымызда та​биғи жайылымдардың күтімсіздігі бай​қалуда. Осыған байланысты далалық, суармалы жерлерде жемшөп өндіруді еселеп ұл​ғайту қажеттілігі туындай бастады. Осы​ған орай, жоғарыда ай​тыл​ған мәсе​ленің өзектілігі арта түседі. Жазғы ке​зеңде ірі қара үшін жемшөп қорын молайтудың ең тиімді жолы – «жасыл конвейерді» қолдану. Жиында етті және сүтті малдарды көктемнен күздің соңы​на дейін құнарлы азықпен үздіксіз қам​тамасыз ететін технология ұсынылды.

«Жасыл конвейер» жүйесінде дәс​түрлі дақылдармен бірге, дәстүрлі емес дақылдарды өсіру тәсілдері (дақылды себу мерзімі, мөлшері, тереңдігі, тәсілі, көк балаусаны жинап алу үйлестіріп, жерді тыңайту жолдары, т.б.) ұсы​ныл​ды. Бұл ұсынылған технология про​теинді – 100-110 грамға; сүт өнім​ді​лігін – 25-40 пайызға; бордақы малдың тәуліктік салмағы 800-900 грамға жетсе, жемшөп өндірісінің өзіндік құны 2,5-3 есеге төмендейді.

Семинарда ветеринария және мал шаруашылығы мәселелеріне ерекше назар аударылды. Өйткені, облыста мал басы мол. Дерекке жүгінер болсақ, өңірде: 3 миллион қой, 900 мың ірі қара, 300 мың жылқы, 100 мың шошқа, 10 мың марал, араның 75 мың ұясы бар.

Ірі қара шаруашылығын ғылыми жолмен дамытудың негізгі бағыттары қандай десек, оған мыналар жатады:

бірінші – арнайы бағытта өсірілетін тұқымдарды сұрыптау жұмыстары. Бұл жұмыс сапалы жүрген жерде тұқым жақсарып, өнім сапалы болады.

екінші – малды асылдандыру, баға​лы байлықты сатуды қамтамасыз ету;

Құйрықты қой тұқымдарын сұрып​таудың инновациялық әдістеріне де семинарда жете мән берілді. Жылқы өсi​румен шұғылданатын шаруашылық​тар​ға ғылым жетістіктерінің жаңа технологиясы ұсынылды.

Университеттің орман ғылыми-инно​вациялық институты ұсынған «На​рық​тық қатынастар жағдайында орман өсіру мен пайдаланудағы ғылымға негізделген жолдары мен әдістерін дамыту» жобасы Шығыс Қазақстан облысы үшін ең өзекті мәселелердің бірі болды. Бәрімізге белгілі болғандай Ертіс жағасындағы қарағайлы жолақ ормандарды соңғы жиырма жылда өрт аз шалған жоқ. Соның кесірінен 150 мың гектар орманды аймақ жойылып кетті. Көптеген алқаптар «жалаңаш» далаға айналды. Осы алқаптарды дәс​түрлі әдіспен қайтадан қалпына келтіру үшін, мол қаржымен қатар, ондаған жылдар қажет болып тұр. Осыған байланысты университеттің орман өсіру бағыты бойынша зерттеу жүргізетін ғалымдары қарағайлы жолақ ормандарды инновациялық патенттермен қор​ғал​ған әдістер арқылы жаңғыртуды алға тартты. Мәселен, орманды блоктық әдіспен өсіру өте тиімді. Бұл өрт қаупін де азайтады.

Олқылықты түзеп, тиімділікке жетуде орманшы-ғалымдардың иннова​ция​лық патентпен қорғалған «Қазақ​стан​ның жазық аумағында қылқан жапы​рақты орман екпелерін өсірудің жиы​н​тық-жылжымалы әдісі» арқылы да қол жеткізуге болады.

Агроинженерлік проблемалар мен жаңа технологиялар бойынша ғалым​дар айтқан ұсыныстар: аймақтық тех​нологияларға сәйкес, өсімдік және мал шаруашылығы үрдістеріне қажетті машиналар жүйесі, шетелдік машиналарды пайдалану әдістері, жаңартатын энер​​гия көздеріне негізделген құрыл​ғылар​дың жаңа үлгілері, ауылшаруа​шылық техникасына фирмалық сервисі, астық жинаудың жаңа технологиясы, т.б. Сонымен қатар, бастыруға қажетті қуат та төмендейді. Бұл технологиялар машина өнімділігін 20 пайызға дейін арттырады. Комбайнмен соя жинау кезінде еңбек шығыны 17 пайызға төмендесе, жанармай 9 пайызға дейін үнемделеді.

Экономист-ғалымдар әзірлеген ғы​лыми ұсыныстар семинарға қаты​насу​шылар тарапынан ерекше қолдауға ие болды. Бастысы аграрлық саланы ин​дустриалық-инновациялық техноло​гия​ға ауыстыруға негіз болатын ұтымды нарықтық жүйе қалыптастырудың эко​номикалық және ұйымдастырушылық механизмдері екені белгілі. Ол механизмдер: ауыл шаруашылығында жер және су ресурстарын ұтымды пай​далануға ынталандыру, ірілендірілген ауылшаруашылық құрылымдарын қа​лыптастыру арқылы аграрлық секторда кооперацияны кеңінен дамытуға мүм​кіндік жасау.

Ауыл шаруашылығында өндірілетін өнімдердің 75 пайызы шағын шаруа қо​жа​лықтары мен ауыл тұрғында​ры​ның үлесінде. Оларда инновациялық технологияны пайдалану мүмкінші​лік​тері әлі де шектеулі. Табан ақы, маңдай тер​ле​рі​мен өндірген өнімдерін қалып​тасқан на​рықтық бағамен өткізуге қол жеткізе алмай келеді. Сондықтан біз сол сәй​кесс​із​дікті болдырмау үшін кооперацияны да​мытудың өзектілігін алға тарта оты​рып, оны дамыту бағыттары мен ұйым​дас​ты​ру ғылыми принциптерін таныстырдық.

Кооперация – аграрлық сектордың барлық салаларын қамту керек, яғни өнім өндіру, өндірген өнімді сақтау, қайта өңдеу, сұранысқа қарай өткізу, сервистік, басқа қызмет жүйелі атқа​рылуы тиіс. Сонымен қатар, шешуін күтіп отырған басты мәселелердің қа​тарында несиелік кооперативтерді ұйым​дастыру, аграрлық саланың мате​риалдық-техникалық базасын нығайту, ғылыми-консалтингтік қызметті жақ​сарту шаралары да ұсынылды.

Облыс әкімінің ұсынысымен жиын​ға барғандарды кәсіпкер Фарид Құр​машевтың егістік алқабымен таныстыруы әдемі әсерге бөледі. Жаңа технология негізінде жұмыс істеп жатқан оның тірлігі кімге болсын үлгі боларлық. Ол рапстың әр гектарынан 25 центнерден өнім алады екен. Мұндай табысқа екі​нің бірі жете бермейді. Бұған шетелдік озық тәжірибелерді пайдалану арқылы қол жеткізіпті.

Білім ордасының алдына қойған бас​ты міндеті қуатты ғылыми орталық қалыптастырып, ғылыми-инновация​лық құрылымдарды дамыту, сөйтіп, аграрлық салада ауқымды істерді жү​зеге асыру. Дәл қазіргі уақытта агротехнопарк және үш жаңа ғылыми-инно​вациялық орталық құру жұмыстары қызу жүріп жатыр.

Жаңа екі инженерлік-инновациялық орталық 2011 жылдың өзінде тапсырыс​пен түскен ғылыми жобалардың мөл​шерін 10 есеге дейін арттырды. Мұндай жетістіктеріміз баршылық. Жалпы ғы​лыми-зерттеу жұмыстарының қаржы​лан​дырылуы 1 млрд. теңге көлемінде екенін айта кетсем деймін.

Университет ұжымы Білім және ғылым, Ауыл шаруашылығы министр​ліктері, ұлттық инновациялық қор, облыстық әлеуметтік-кәсіпкерлік корпорациялары мен басқа да орта және ірі кәсіпорындардың тапсырыстары бо​йын​ша 100-ден астам инновациялық жо​баларға белсенді араласу үстінде. Бұл жобалардың басты айыр​машы​лы​ғы – олардың нақты шаруашылық​тар​да жүр​гізіліп, қолданысқа енгізілуінде жатыр.

Университетіміздегі мамандардың біліктілігін жоғарылату орталығы 2012 жылғы қазан-желтоқсан айларында об​лыстың аграрлық саласындағы қызмет​керлердің кәсіби біліктілігін жоғарыла​татын курстарды өткізуді ұсынып отыр. Ол курста мамандарға жаңа иннова​циялық технологияларды, кооперация ұйымдастыру жолдары, менеджменттің ережелері, ғылым жетістіктері кеңінен түсіндіріледі. Сабақ барысында білім берудің жаңа әдістері қолданылады.

Өткізілген семинардың нәтижесі – облыстың аграрлық саласын индус​триалық-инновациялық технологияға ауыстыруда бірігіп жұмыс атқару туралы келісімі дер едік. Ол бойынша оқу орнының ұжымы жедел түрде бағдар​лама жасады. Бағдарлама да бекітілді. Онда агроөнеркәсіп кешенінің барлық салаларында инновациялық технология​ларды енгізу, шаруашылықтардың ти​ім​ді нысандарын дамыту, оның ішінде кооперацияны, биылғы Елбасының ха​лыққа Жолдауында нақтыланған тапсырмаларды мүлтіксіз орындау, өндір​ген өнімдерді қалыптасқан бағамен сату, фермерлердің несие алу мүмкі​н​діктерін қалыптастырудың экономика​лық механизмдерін енгізу, т.б. өзекті жұмыстар көрініс тапқан.

Шығыс Қазақстан облысы мен Қазақ ұлттық аграрлық университет қабылдаған меморандум аймақтармен байланыстыратын екінші құжат деуге болады. Бірінші меморандум Алматы облысы әкімшілігімен қол қойылып, соның негізінде жұмыстар атқарылуда.

Келешекте Қазақстан Республика​сы​ның барлық аймақтарында білім, ғылым және өндіріс интеграциясы бо​йынша жұмыстар әрі қарай жалғасатын болады. Біз мұны Қазақстанның Агро​өнеркәсіп кешенін жаңа бағытта да​мытуға арнал​ған нақты қадамдарымыз деп есеп​тей​міз. Бір сөзбен айтқанда, ғылымда не​гіз​делген жаңалықтарға қы​рағылық та​нытқан жерде өнім бұлағы еселеп артады. Соған ұмтылыстың бірі деп шы​ғыс​та өткен алқалы жиынды айтуға болады.

